
“PËR  RAPORTIMIN DHE SHKËMBIMIN AUTOMATIK TË INFORMACIONIT MBI MEKANIZMAT NDËRKUFITARE NË FUSHËN E TATIMEVE”

I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN 
Në zbatim të Planit të Punës për përmbushjen e detyrimeve në kuadër të procesit të integrimit evropian dhe Kapitullit 16, “Tatimet”, si dhe në funksion të përafrimit me Direktivën 2011/16/BE, të ndryshuar me Direktivën (BE) 2018/822 (DAC 6), është hartuar ky projektligj.

Direktiva 2011/16/BE e njohur ndryshe se DAC 1, u ndryshua në vitin 2018, për të gjashtën herë (për këtë arsye quhet DAC6) për të adresuar problematikat e shteteve anëtare të BE-së, të cilat po përballeshin gjithnjë e më shumë me skema të sofistikuara të planifikimit tatimor që shfrytëzojnë dallimet ndërmjet juridiksioneve të ndryshme për të ulur barrën tatimore.
Sipas Preambulës së kësaj Direktive, 

· Këto skema shpesh transferojnë fitimet drejt vendeve me regjim tatimor më të favorshëm, duke zvogëluar të ardhurat tatimore të shteteve dhe duke kufizuar aftësinë e tyre për të financuar politika ekonomike dhe sociale.

· Për këtë arsye, autoritetet tatimore duhet të marrin informacion të plotë dhe në kohë mbi marrëveshjet potencialisht agresive të planifikimit tatimor. Kjo u mundëson atyre të identifikojnë rreziqet, të kryejnë kontrolle tatimore dhe të mbyllin boshllëqet ligjore. Megjithatë, fakti që një marrëveshje raportohet dhe autoritetet nuk reagojnë nuk do të thotë se ajo konsiderohet e pranueshme ose e ligjshme.
· Meqenëse shumica e këtyre skemave janë ndërkufitare, shkëmbimi automatik i informacionit ndërmjet shteteve anëtare është thelbësor. Vetëm përmes bashkëpunimit dhe transparencës, autoritetet tatimore mund të veprojnë në mënyrë efektive kundër praktikave agresive të shmangies së tatimit.
Preambula gjithashtu thekson se disa ndërmjetës financiarë kanë ndihmuar klientët të fshehin pasuri jashtë vendit. Edhe pse sistemi i shkëmbimit automatik të informacionit mbi llogaritë financiare (CRS) ka rritur transparencën tatimore, ende ekzistojnë mënyra për ta anashkaluar atë, prandaj nevojiten masa shtesë të cilaut u përcaktuan në Direktivën 2018/822.
Raportimi i detyrueshëm i marrëveshjeve ndërkufitare potencialisht agresive konsiderohet një mjet efektiv për të promovuar tatim të drejtë në tregun e brendshëm të BE-së. DAC 6 vendos detyrimin që ndërmjetësit t’i raportojnë këto marrëveshje autoriteteve tatimore, ndërsa më pas informacioni shkëmbehet automatikisht me shtetet e tjera anëtare. Komisioni Evropian gjithashtu duhet të ketë qasje në informacion të mjaftueshëm për të monitoruar zbatimin e direktivës.

Në kuadër të procesit të përafrimit me direktivat e BE-së, në kuadër të kapitullit 16, administrata tatimore vlerësoi që përfrimi i kësaj direktive të bëhet me një ligj të vecantë, konkretisht me projektligjin “Për raportimin dhe shkëmbimin automatik të informacionit mbi mekanizmat ndërkufitare në fushën e tatimeve”, për arsyet e mëposhtme:
1. Natyra e ndryshme e secilit regjim DAC; 

2. Qartësi më e madhe juridike për tatimpaguesit; 

3. Lehtësi në përditesimet në vijim (ndryshime eventuale të Acquis).

4. Përputhshmëri më e mirë për zhvillimin e sistemeve IT. 

5. Praktikë e ndjekur edhe nga disa shtete anëtare.

Qëllimi i këtij projektligji është të vendosë rregullat për raportimin e mekanizmave ndërkufitarë të raportueshëm dhe shkëmbimin automatik të informacionit në lidhje me to ndërmjet autoriteteve kompetente të shteteve anëtare të Bashkimit Evropian, me qëllim:

a) rritjen e transparencës në fushën e tatimeve;

b) parandalimin dhe zbulimin në kohë të praktikave të shmangies dhe evazionit tatimor;

c) forcimin e bashkëpunimit administrativ ndërkombëtar në fushën e tatimeve.

II. VLERËSIMI I PROJEKTLIGJIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE 
Ky projektligj është parashikuar në programin analitik të Këshillit të Ministrave dhe në kuadër të Planit të Punës për përmbushjen e piketave mbyllëse të Kapitullit 16 “Tatimet”. Miratimi i tij është një nga masat prioritare për përafrimin e legjislacionit tatimor shqiptar me acquis communautaire në fushën e bashkëpunimit administrativ.
III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME 
Zhvillimi i strukturave komplekse ndërkombëtare të planifikimit tatimor ka rritur rrezikun e shmangies dhe evazionit tatimor, duke e bërë të nevojshme krijimin e mekanizmave të raportimit të hershëm.
Mungesa e informacionit të strukturuar mbi këto mekanizma kufizon aftësinë e administratës tatimore për të identifikuar dhe adresuar në kohë këto praktika.
Në këtë kontekst, projektligji synon të adresojë këto problematika nëpërmjet:

· vendosjes së detyrimit për raportim për ndërmjetësit dhe, në raste të caktuara, për tatimpaguesit;

· përcaktimit të shenjave dalluese që identifikojnë mekanizmat e raportueshëm;

· krijimit të mekanizmave për shkëmbimin automatik të informacionit ndërmjet shteteve anëtare të BE-së.

Zbatimi i projektligjit paraqet avantazhet e mëposhtme:

· rritjen e transparencës fiskale;

· përmirësimin e analizës së riskut nga administrata tatimore;

· parandalimin e skemave agresive të planifikimit tatimor nëpërmjet marrëveshjeve ndërkufitare më një ose disa vende anëtare të Bashkimit;

· forcimin e bashkëpunimit ndërkombëtar.

Efektet e pritshme lidhen me reduktimin e evazionit fiskal, rritjen e përputhshmërisë tatimore dhe përafrimin me standardet e Bashkimit Evropian.

Sipas Preambulës së Direktivës, raportimi i detyrueshëm i marrëveshjeve ndërkufitare potencialisht agresive konsiderohet një mjet efektiv për të promovuar tatim të drejtë në tregun e brendshëm të BE-së. 
Efekti parandalues është më i madh kur informacioni raportohet përpara se skema të zbatohet. 

IV. VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR 
Ky projektligj është hartuar në përputhje me nenet 78, 83, pika 1, dhe 155, të Kushtetutës së Republikës së Shqipërisë.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE

Projektligji siguron përafrim të plotë me acquis communautaire në fushën e bashkëpunimit administrativ në tatime, nëpërmjet transpozimit të Direktivës së Këshillit (BE) 2018/822 (DAC6).
Dispozitat e tij pasqyrojnë detyrimet për:

· raportimin e mekanizmave ndërkufitarë;

· identifikimin e ndërmjetësve dhe tatimpaguesve përkatës;

· shkëmbimin automatik të informacionit ndërmjet autoriteteve kompetente të shteteve anëtare të Bashkimit.

Projektligji është hartuar në përputhje të plotë me Direktivën 2011/16/BE (DAC 1), duke garantuar ndërveprimin e rregullave të përgjithshme dhe atyre specifike të Direktivën (BE) 2018/822, e njohur ndryshe si DAC 6.
VI. PËRMBLEDHJE SHPJEGUESE E PËRMBAJTJES SË PROJEKTLIGJIT
Projektligji përbëhet nga 21 nene të cilat përafrojnë plotësisht nenet e Direktivës (BE) 2018/822.
Neni 1: Përcakton objektin e projektligjit, i cili konsiston në vendosjen e rregullave dhe procedurave për raportimin e mekanizmave ndërkufitarë të planifikimit tatimor nga ndërmjetësit ose tatimpaguesit përkatës pranë administratës tatimore, si dhe shkëmbimin automatik të këtij informacioni me autoritetet kompetente të shteteve anëtare të Bashkimit Evropian. Dispozita siguron përafrimin me nenin 8ab të Direktivës 2011/16/BE (DAC6) dhe synon harmonizimin me standardet evropiane të transparencës fiskale.

Neni 2: Përcakton qëllimin e ligjit, i cili është rritja e transparencës në fushën tatimore dhe forcimi i bashkëpunimit administrativ ndërkombëtar. Përmes raportimit dhe shkëmbimit automatik të informacionit mbi mekanizmat ndërkufitarë të raportueshëm, synohet identifikimi në kohë i skemave që lidhen me shmangien, evazionin ose planifikimin agresiv tatimor, duke rritur aftësinë parandaluese të administratës tatimore.

Neni 3: Përcakton subjektet ndaj të cilave zbatohet ligji, përkatësisht ndërmjetësit dhe tatimpaguesit përkatës që kanë detyrimin e raportimit të mekanizmave ndërkufitarë të raportueshëm. Dispozita përcakton kufijtë personalë dhe materialë të zbatimit të ligjit, në përputhje me qasjen e Direktivës 2011/16/BE.

Neni 4: Jep përkufizimet kryesore të nevojshme për zbatimin uniform të ligjit. Përkufizimet janë të harmonizuara me Direktivën 2011/16/BE dhe përfshijnë termat kryesorë si “mekanizëm ndërkufitar”, “mekanizëm i raportueshëm”, “ndërmjetës”, “tatimpagues përkatës”, “shenja dalluese” dhe kategori të tjera të lidhura me strukturat e raportimit, me qëllim sigurimin e interpretimit të njëtrajtshëm të dispozitave.

Neni 5: Vendos detyrimin bazë të raportimit për ndërmjetësit, duke përcaktuar rastet kur lind detyrimi dhe afatet brenda të cilave informacioni duhet t’i paraqitet autoritetit kompetent. Dispozita synon sigurimin e raportimit të menjëhershëm të mekanizmave ndërkufitarë që mund të paraqesin rrezik tatimor, në përputhje me kërkesat e Direktivës 2011/16/BE.

Neni 6: Parashikon detyrimin për raportim periodik tre-mujor për mekanizmat e tregtueshëm, të cilët janë të dizajnuar për përdorim të përsëritur nga më shumë se një tatimpagues. Qëllimi i dispozitës është të sigurojë që administrata tatimore të disponojë informacion të përditësuar mbi zhvillimin dhe përdorimin e këtyre skemave.

Neni 7: Ky nen përcakton rregulla për shmangien e raportimit të dyfishtë ose të shumëfishtë në më shumë se një shtet anëtar, duke vendosur një rend prioritar të juridiksioneve të raportimit. Dispozita siguron eficiencë administrative dhe shmang mbivendosjen e detyrimeve të raportimit.

Neni 8: Ky nen parashikon përjashtim nga detyrimi për raportim për ndërmjetësit që janë të lidhur me detyrimin e sekretit profesional, në masën e lejuar nga legjislacioni kombëtar. Në këto raste, ndërmjetësi detyrohet të transferojë detyrimin e raportimit te një subjekt tjetër ose te tatimpaguesi përkatës, duke garantuar balancimin midis detyrimeve profesionale dhe transparencës fiskale.

Neni 9: Ky nen rregullon rastet kur detyrimi për raportim kalon te tatimpaguesi përkatës, veçanërisht kur nuk ekziston një ndërmjetës ose kur ndërmjetësi është i përjashtuar nga raportimi. Dispozita siguron që detyrimi i raportimit të mos mbetet i pambuluar në asnjë rast.

Neni 10: Ky nen trajton situatat komplekse kur në të njëjtin mekanizëm ndërkufitar marrin pjesë më shumë se një ndërmjetës ose tatimpagues, duke vendosur rregulla prioritare dhe mekanizma për shmangien e raportimit të dyfishtë.

Neni 11: Ky nen përcakton përmbajtjen minimale të informacionit që duhet t’i raportohet autoritetit kompetent, në përputhje me Direktivën 2011/16/BE. Informacioni përfshin identifikimin e palëve, përshkrimin e mekanizmit, shenjat dalluese dhe elementë të tjerë që mundësojnë analizën e rrezikut tatimor.

Neni 12: Ky nen rregullon mekanizmin e shkëmbimit automatik të informacionit ndërmjet autoritetit kompetent shqiptar dhe autoriteteve të shteteve të tjera anëtare të BE-së, përmes sistemeve të komunikimit të përcaktuara në legjislacionin për bashkëpunimin administrativ tatimor. Dispozita siguron transmetim periodik dhe të standardizuar të të dhënave.

Neni 13: Ky nen saktëson se mosreagimi i autoritetit kompetent ndaj një mekanizmi të raportuar nuk përbën miratim ose vlerësim të tij nga ana e administratës tatimore. Kjo dispozitë ruan parimin e neutralitetit administrativ.

Neni 14: Ky nen garanton mbrojtjen dhe përpunimin e të dhënave personale në përputhje me legjislacionin përkatës kombëtar dhe rregullat e BE-së. Dispozita siguron balancimin midis shkëmbimit të informacionit tatimor dhe të drejtës për mbrojtjen e të dhënave personale.

Neni 15: Ky nen parashikon krijimin dhe administrimin e sistemit elektronik të raportimit, i cili mundëson marrjen, përpunimin, ruajtjen dhe transmetimin e informacionit. Sistemi duhet të garantojë siguri, integritet dhe ndërveprim me sistemet ndërkombëtare të shkëmbimit të informacionit.

Neni 16: Ky nen përcakton caktimin e një numri unik reference për çdo mekanizëm ndërkufitar të raportueshëm, i cili përdoret për identifikim dhe gjurmim administrativ të informacionit gjatë gjithë procesit të shkëmbimit.

Neni 17: Ky nen parashikon detyrimin e tatimpaguesit përkatës për të paraqitur informacion mbi përdorimin e mekanizmave ndërkufitarë të raportueshëm, kur kjo kërkohet nga autoriteti kompetent, me qëllim monitorimin e zbatimit të tyre në praktikë.

Neni 18: Ky nen përcakton shkeljet administrative dhe sanksionet përkatëse në rast të mosrespektimit të detyrimeve të raportimit, duke siguruar efektivitetin dhe zbatueshmërinë e ligjit. Sanksionet duhet të jenë efektive, proporcionale dhe dekurajuese.

Përcaktimi i sanksioneve administrative në nenin 18 të projektligjit është bërë në funksion të garantimit të zbatimit efektiv të detyrimeve të raportimit të mekanizmave ndërkufitarë të raportueshëm, në përputhje me Direktivën 2011/16/BE të Këshillit, të ndryshuar me Direktivën (BE) 2018/822 (DAC6), e cila kërkon që shtetet anëtare të parashikojnë sanksione efektive, proporcionale dhe dekurajuese.

Në përcaktimin e nivelit të sanksioneve është marrë në konsideratë kufiri maksimal i përgjithshëm i gjobave administrative i parashikuar në legjislacionin tatimor në fuqi, i cili arrin deri në 1,000,000 (një milion) lekë. Ky kufi përbën tavanin ligjor të ndërhyrjes administrative financiare dhe është përdorur si referencë bazë për strukturimin e gjithë skemës së sanksioneve në këtë projektligj.

Brenda këtij kufiri janë ndërtuar intervale të diferencuara të gjobave, në varësi të natyrës dhe rëndësisë së shkeljes, duke garantuar proporcionalitet dhe trajtim të njëtrajtshëm të rasteve të ndryshme. Në këtë mënyrë, shkeljet janë klasifikuar sipas shkallës së rrezikut që ato paraqesin për sistemin e transparencës fiskale dhe për funksionimin efektiv të shkëmbimit ndërkombëtar të informacionit, duke dalluar midis shkeljeve formale, shkeljeve materiale dhe shkeljeve me ndikim të drejtpërdrejtë në procesin e kontrollit dhe bashkëpunimit administrativ.

Niveli maksimal i gjobës është përcaktuar  për rastet më të rënda, të cilat lidhen me pengimin e autoritetit kompetent në ushtrimin e funksioneve të tij, mosbashkëpunimin ose mosdhënien e informacionit, pasi këto sjellje cenojnë drejtpërdrejt efektivitetin e sistemit të raportimit dhe shkëmbimit automatik të informacionit.

Struktura e sanksioneve është ndërtuar gjithashtu duke u mbështetur në praktikën krahasuese të shteteve anëtare të Bashkimit Evropian që kanë transpozuar Direktivën DAC6, ku vërehet përdorimi i intervaleve fleksibël të gjobave, të ndërtuara sipas shkallës së rëndësisë së shkeljes dhe brenda kufijve të brendshëm ligjorë të secilit shtet.
Neni 19: Ky nen përcakton rregullat kalimtare për zbatimin e ligjit, duke përfshirë mekanizmat ekzistues dhe afatet e raportimit për periudhën tranzitore.

Neni 20: Ky nen ngarkon Këshillin e Ministrave për nxjerrjen e akteve nënligjore të nevojshme për zbatimin e ligjit, brenda afateve të përcaktuara.

Neni 21: Ky nen përcakton hyrjen në fuqi të ligjit pas botimit në Fletoren Zyrtare, si dhe fillimin e zbatimit të efekteve të tij në përputhje me datën e anëtarësimit të Shqipërisë në Bashkimin Evropian.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTLIGJI
Për zbatimin e këtij projektligji ngarkohen Drejtoria e Përgjithshme e Tatimeve dhe Agjencia Kombëtare e Shoqërisë së Informacionit. 
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTLIGJIT
Projektligji është përgatitur nga një grup pune pranë Drejtorisë së Përgjithshme të Tatimeve, në kuadër të Piketave Mbyllëse të Kapitulit 16, “Tatimet”. Gjatë procesit të draftimit, grupi i punës është asistuar nga ekspertë të huaj të ofruar në kuadër të projektit të Bashkëpunimit DPT-STA; Komponenti: Përputhja me Acquis të BE-së dhe Gatishmëria për Shkëmbim të të Dhënave; Nënkomponenti: 1a) Përafrimi i Legjislacionit Tatimor. Projektligji i dërgohet nga Ministria e Financave për mendim Ministrisë së Drejtësisë, Ministrisë për Evropën dhe Punët e Jashtme, Agjencisë Kombëtare të Shoqërisë së Informacionit, Institutit të Ekspertëve Kontabël të Autorizuar (IEKA) dhe Bashkimit të Dhomave të Tregtisë dhe Industrisë së Shqipërisë. Në kuadër të përmbushjes së detyrimeve që rrjedhin nga procesi i integrimit të Republikës së Shqipërisë në Bashkimin Evropian, lidhur me përafrimin e legjislacionit për Kapitullin 16, “Tatimet”, projektligji i dërgohet për dijeni edhe Ministrit të Shtetit dhe Kryenegociator, pasi paralelisht, ky projektligj i dërgohet zyrtarisht për vlerësim edhe strukturave përkatëse të Komisionit Evropian.
Projektakti do t’i nënshtrohet konsultimit publik, në përputhje me legjislacionin në fuqi për procedurat e njoftimit dhe konsultimit publik për projektaktet normative të Këshillit të Ministrave, përpara dorëzimit në Këshillin e Ministrave për miratim.

IX. RAPORTI I VLERËSIMIT TË TË ARDHURAVE DHE I SHPENZIMEVE BUXHETORE 
Projektligji sjell efekte financiare në buxhetin e shtetit duke qenë se parashikon krijimin e sistemit informatik per mbledhjen e informacionit nga subjektet raportuese dhe shkëmbimin e këtij informacioni me administratat tatimore homologe. Fondi buxhetor në vlerën 80 milionë lekë është parashikuar në PBA-në e periudhës 2026-2028. 

                                                               MINISTRI I FINANCAVE

                                                                                                  Petrit Malaj

Relacion për projektligjin “Për raportimin dhe shkëmbimin automatik të informacionit mbi mekanizmat ndërkufitare në fushën e tatimeve”

